
Alþingi ályktar að skora á ríkisstjórnina að láta undirbúa stofnun héraðsskóla
með heimavist á heppilegum stað í Eyjafjarðarsýslu. Skal í því sambandi m. a.
hafa samráð við sýslunefnd og fræðsluráð sýslunnar og aðra aðila, sem mál þetta
kann að heyra undir.

Greinargerð.

Hin síðari ár hafa vaxið mjög örðugleikar eyfirzkra foreldra á að afla börnum
sínum skólavistar Í framhaldsskólum. Er nú svo komið, að gagnfræðaskóli Akur-
eyrar hefur ekki tök á að taka utanbæjarnemendur að neinu ráði, og menntaskólinn
á Akureyri hefur þegar stigið fyrsta sporið í þá átt að leggja niður gagnfræðadeild
sína og veitti engum nýjum gagnfræðanemum viðtöku s. 1. haust. Þegar svo er
komið, hafa lokazt þau sund, sem eyfirzkum unglingum voru helzt fær í sambandi
við almennt framhaldsnám. Einstöku nemendur kunna að hafa fengið skólavist á
Laugum og öðrum héraðsskólum. en ekki mun ofmælt, að slík heppni sé í hæsta
máta tilviljunarkennd, enda er það alkunna, að allir 8 héraðsskólar landsins eru
fullsetnir og geta hvergi nærri fullnægt eftirspurn eftir skólavist. Munu hundruð
unglinga, sem sækja um upptöku í héraðsskólana. fá synjun vegna þess, að alls
staðar er meira en fullsetinn bekkur.

Virðist þetta helzt benda til þess, að æskufólk sveitanna sé í stórum mæli úti-
lokað frá almennu gagnfræðanámi og, ef svo er, sæta alvarlegu misrétti, sem
nauðsynlegt er að bæta úr með öllum tiltækum ráðum. Það er fjarri flutningsmanni
þessarar tillögu að kenna núverandi ríkisstjórn eða fræðsluyfirvöldum um ástandið,
eins og það blasir við í Eyjafirði og víðar í þessum málum. Án efa má rekja
orsakir þessa vandræðaástands lengra aftur í tímann, en hitt er jafnvíst, að vöxtur
þess hefur orðið örari með hverju ári sem liður, og er nú óviðunandi með öllu.

Héraðsskólarnir eru öðrum skólum vinsælli og alkunna, að foreldrar treysta
þeim almennt vel fyrir uppeldi og fræðslu barna sinna, e. t. v. betur en öðrum
almennum framhaldsskólum. Á það ekki aðeins við um foreldra sveitabarna, heldur
engu síður um kaupstaðarfólk, sem margt leitar eftir því að koma börnum sínum
til náms í héraðsskólum. Þörfin fyrir þessa skóla er því áreiðanlega mjög mikil
og ýmislegt, sem bendir til þess, að rétt sé að fjölgahéraðsskólum verulega frá
því, sem nú er.

Í þessari tillögu er lagt til, að stofnaður verði héraðsskóli í Eyjafjarðarsýslu,
enda er flutningsmanni bezt kunnugt um þörfina þar. Ætti það engan veginn að
torvelda möguleika annarra héraða til þess að fá bætt úr skólamálum sínum, heldur
mætti það fremur verða til þess að auka þá, þar sem málið er vakið og verður
vonandi tekið til almennrar athugunar, áður en langt um líður.

Flutningsmaður hefur af ásettu ráði sleppt að benda á ákveðinn stað handa
skólanum, enda koma fleiri en einn til álita, og yrði það liður í undir búningnum
að velja staðinn. ÞÓ sýnist augljóst, að keppa ætti að því að reisa umræddan hér-
aðsskóla á jarðhitastað, en þeir eru allmargir í sýslunni.


